
Efni: Umsögn OR samstæðu um vegvísi að vistvænni mannvirkjagerð 2030,  mál 
nr. 112/2022   
 
Umsögn um ofangreint (mál nr. 112/2022) er sett fram fyrir hönd Orkuveitu Reykjavíkur 
og dótturfélaga hennar, eftirleiðis vitnað í sem OR.    
 
OR hefur kynnt sér efnistök vegvísisins og fagnar tilkomu hans ásamt þeim aðgerðum 
sem verður hleypt af stokkunum.   
 
OR vill þó benda á nokkra þætti sem varðar vegvísinn:  
 
Ábendingar sem varða kafla 3.1. Losun frá orkunotkun, viðhaldi og endurbótum á 
notkunartíma, 3.2. Markmið um losun 2030 og kafla 3.3. Tækifæri til úrbóta; orkunotkun  
 
Fram kemur á bls. 38 og mynd 11 að markmið um samdrátt í fasa B6 um orkunotkun í 
rekstri byggi á 7,5% samdrætti í losun vegna orkunotkunar nýbygginga.  
 
OR bendir á að það er tækifæri til að setja fram mun metnaðarfyllra markið um 
orkunotkun í rekstri nýbygginga en einnig hvað varðar eldri byggingar. Ástæðan er sú að 
kolefnislosun vegna rafmagns- og varmaframleiðslu kemur til með að lækka talsvert með 
markmiðum OR um minna kolefnisspor.   
 
OR hefur sett fram upplýsingar í ársskýrslu fyrirtækisins árið 2021:  

 

• Kolefnisspor á framleidda einingu  rafmagns (kWst) hjá Orku náttúrunnar er   
7,4 g CO2 íg   

• Kolefnisspor rafmagnsdreifingar á hverja kWst hjá Veitum er 0,1 g CO2 íg    

• Vegið meðaltal á losun vegna framleiðslu á hvern rúmmetra af heitu vatni fyrir 
hitaveitu er 3,8 g CO2 íg  

 
Þessar magntölur eiga eftir að lækka enn frekar með áformum Orku náttúrunnar um 
sporlausa Hellisheiðarvirkjun með föngun og förgun 95% CO2 frá virkjuninni árið 2025 og 
95% förgun CO2 frá Nesjavallavirkjun árið 2030.   
 
OR bendir á að Orka náttúrunnar framleiðir megnið af því heita vatni úr háhitasvæðum 
sem fer til húshitunar. Veitur framleiða heitt vatn úr lághitasvæðum. Áform Orku 
náttúrunnar um sporlausa framleiðslu munu vega þungt í kolefnisspori hitaveitu á 
landsvísu þar sem lághitaframleiðsla er almennt talin hafa litla til hverfandi beina losun 
gróðurhúsalofttegunda. OR mælir eindregið með því að við endurskoðun á vegvísinum 
verði áform Orku náttúrunnar um sporlaust rafmagn og heitt vatn höfð að leiðarljósi við 
setningu nýs markmiðs um samdrátt í losun vegna orkunotkunar nýbygginga. Enn fremur 
ber að horfa til yfirlýsinga annarra orku- og veitufyrirtækja í þessa veru.  

Fram kemur í vegvísinum að ekki hafi verið horft til orkunotkunar í þegar byggðum 
húsum. OR bendir á að það að Orka náttúrunnar hafi sett sér markmið um sporlaust 
rafmagn og heitt vatn muni ekki eingöngu hafa áhrif á orkunotkun nýbygginga heldur 
einnig orkunotkun þegar byggðra mannvirkja. Þar er því eftir nokkru að slægjast varðandi 
markmiðasetningu um orkunotkun bygginga. OR bendir þó um leið á að mikilvægt er að 
tryggja að þótt rafmagn og heitt vatn frá Orku náttúrunnar verði sporlaust sé ekki þar með 
sagt að gera eigi minni kröfur til annarra um að draga úr losun vegna bygginga s.s. vegna 
orkuskipta á byggingarstað.  
 
OR leggur áherslu á græna hvata í útboðum og vali á birgjum og verktökum. Eigi að vera 
mögulegt að ganga lengra í orkuskiptum á byggingarstað leggur OR áherslu á mikilvægi 
þess að fasteignaeigendur hafi frumkvæði að því að undirbúa svæðin þannig að 
veitufyrirtæki geti tryggt innviði í tæka tíð þannig að unnt sé að stuðla að orkuskiptum á 
byggingastað.  
 
Auk þess að fanga og farga CO2 í jarðvarmavirkjunum þá vill OR benda á mikilvægi þess 
að hvetja til ábyrgrar neysluhegðunar. Veitur hafa undanfarin ár lagt áherslu á ábyrga 
hegðun í orkunotkun í fræðsluefni til viðskiptavina og samfélagsins, s.s. að slökkva ljós, 
draga niður í ofnum, draga frá gluggatjöld og stilla ekki upp húsgögnum fyrir framan ofna. 
Bætt neysluhegðun í þessa veru er einnig mikilvægt lóð á vogarskálar bættrar 
orkunotkunar bygginga en ekki síður fyrir bætta auðlindanýtingu á heitu og köldu vatni.   
 
OR tekur undir það sem fram kemur í vegvísinum um mikilvægi þess að safna þurfi 
upplýsingum um raunverulega notkun hita, rafmagns og vatns mannvirkja á Íslandi og 
gera niðurstöður aðgengilegar í gagnagrunni.  Enn fremur tekur OR undir mikilvægi þess 
að komið sé á samræmdri aðferð við orkuútreikninga mannvirkja og innviða ásamt 
viðmiðum fyrir orkuflokka mannvirkja og innviða fyrir íslenskar aðstæður.   
 
Verði þess óskað eru fulltrúar OR reiðubúin til að fara nánar yfir framangreindar 
athugasemdir og gera grein fyrir afstöðu fyrirtækisins.   
 
Virðingarfyllst, 

 Afrit:   

• Húsnæðis- og mannvirkjastofnun  

• Samorka 


